
KOTA MARUDU, 7 Mei (Bernama) -- Rakyat perlu bijak menilai manfaat yang dibawa oleh
kerajaan Barisan Nasional (BN) melalui pelbagai program transformasi, antaranya
menyediakan peluang pekerjaan kepada rakyat dan menyumbang kepada pertumbuhan
ekonomi negara.

Oleh yang demikian, Naib Presiden Umno Datuk Seri Mohd Shafie Apdal berharap rakyat
tidak tersilap dalam memilih kerajaan pada pilihan raya umum akan datang, sebaliknya
memikirkan parti mana yang akan menjamin masa depan rakyat dan negara.

"Jangan kerana ada sikit sahaja yang tak puas hati, rakyat tolak Barisan Nasional dan
memilih pembangkang kerana janji-janji kosong mereka. Akhirnya, masa depan diri dan
keluarga pula tergadai," katanya ketika berucap pada satu program bersama rakyat di sini
pada Isnin.

Mohd Shafie yang juga Menteri Kemajuan Luar Bandar dan Wilayah berkata rakyat juga
perlu bijak membezakan usaha yang dilakukan oleh kerajaan BN yang mementingkan
kesejahteraan rakyat berbanding pembangkang yang lebih suka mengadakan demonstrasi
yang mencetuskan kekecohan dan merosakkan harta benda awam.

"Kalau demonstrasi, rakyat boleh sampai luka dan berdarah, dan bangunan, jalan raya,
harta benda boleh rosak," tegasnya.

